
АNNOTATSIYA 
Маzkur maqolada XIX asrda Xiva xonligiga tashrif buyurib, oʻz taassurotlarini yozib 

qoldirgan harbiylar, diplomatik missiya vakillari, sayyohlar, savdogarlarning esdaliklarida Xiva 
xonligidagi madaniy hayot, xususan, madrasalar boʻyicha berilgan qimmatli ma’lumotlar tahlil 
qilingan.  

Rus elchilarining bergan ma’lumotlariga qaraganda, XIX asrning birinchi choragida Xivada 
madaniy hayot sohalarida muayyan oʻsish kuzatildi. Xususan, maorif ishlari rivoj topdi, madrasalar 
soni koʻpayib, oʻqitish saviyasi ortib bordi. Manbalarda koʻrsatilishicha, Xiva xonlari mamlakatda 
ilm-fan rivojiga alohida e’tibor qaratganlar. Madrasa yoki oʻquv yurtlari Oʻrta Osiyoda mamlakatning 
boyligini va diniy ma’lumoti qandayligini aks ettirgan. Ular uchun juda katta mablagʻ ajratilgan.   

Каlit soʻzlar: Oxun xon, taqvodor, madrasa, inoq, desyatina, yurist, lingvist, dindor, xurofot, 
irimchi, mulla. 

ИНФОРМАЦИЯ О ХИВИНСКИХ МЕДРЕСЕ ЕСТЬ В РОССИЙСКИХ ИСТОЧНИКАХ 

 
АННОТАЦИЯ 

В данной статье анализируются ценные сведения о культурной жизни Хивинского 
ханства, особенно о медресе, в воспоминаниях воинов, представителей дипломатических 
миссий, туристов и купцов, посетивших Хивинское ханство в XIX веке и записавших свои 
впечатления. 

По сведениям, полученным от русских послов, в первой четверти XIX века в Хиве 
произошел определенный подъем в сферах культурной жизни. В частности, получила развитие 

просветительская деятельность, увеличилось количество медресе, повысился уровень 
образования. 

Согласно источникам, хивинские ханы уделяли особое внимание развитию науки в 
стране. В Средней Азии медресе или учебные заведения отражали богатство и религиозное 
образование страны. На них выделены большие деньги. 

Ключивые слова: Ахун-хан, благочестивый, медресе, инак, десятина, законник, 
языковед, религиозный, суеверие, иримчи, мулла. 

INFORMATION ABOUT KHIVA MADRASAS IS IN RUSSIAN SOURCES 

 
ABSTRACT 

This article analyzes the valuable information given on the cultural life of the Khiva Khanate, 
especially madrasas, in the memoirs of soldiers, diplomatic mission representatives, tourists, and 
merchants who visited the Khiva Khanate in the 19th century and wrote down their impressions. 

According to the information given by the Russian ambassadors, in the first quarter of the 
19th century, there was a certain growth in the spheres of cultural life in Khiva. In particular, 
educational activities have developed, the number of madrasahs has increased, and the level of 
education has increased. 

According to the sources, the Khans of Khiva paid special attention to the development of 
science in the country. In Central Asia, madrasahs or educational institutions reflected the wealth and 
religious education of the country. A lot of money has been allocated for them. 

Index Terms: Okhun Khan, pious, madrasah, inaq, desyatina, lawyer, linguist, religious, 
superstition, cheese maker, mullah. 

 
1.Dolzarbligi. 
XIX asrda Xiva xonligiga kelgan rus harbiylari, diplomatik missiya vakillari, sayyohlar, 

savdogarlar oʻz asarlari va esdaliklarida shahardagi aholining turmush tarzi, urf-odatlari, madaniy 
hayot, aholining savodxonlik darajasi haqida muhim ma’lumotlarni keltirib oʻtganlar.  

Rus manbalaridagi ma’lumotlar aniqligi, izchilligi bilan kishini lol qoldirsada, ba’zi bir 
chalkashliklarni ham uchratish mumkin, buni mazkur maqolada aniq va teran yetkazib berishga 
harakat qilindi.  

Har bir davlatning madaniy hayotida hozirgi til bilan aytganda oliy oʻquv yurtlarining 
ahamiyati juda katta hisoblanadi. Xalqning savodxonlik darajasi mana shu oliy oʻquv yurtlariga 
bogʻliq. Rus diplomatik vakillari Xivadagi madrasalarni koʻrib, aholining savodxonlik darajasi 
naqadar kuchli ekanligini oʻz esdaliklarida qayd etib oʻtganlar. 

2. Меtodlar vа oʻrganganlik darajasi. 
Tarixiy-хronologik tahlillar asosida xulosa berish, хоlislik, ilmiylik, tаrixiy yondashuv, 

tizimlashtirish tadqiqotning metodologik asosini tashkil qilib, muammoni oʻrganilganlik darajasini 
tahlil qilish, mavzu boʻyicha yozma manbalar va arxiv hujjatlariga oid materiallarni adabiyot va 
gazeta, jurnallarda ilmiy muomalaga kiritish vа  ilmiy xulosalar chiqarish zarurligini koʻrsatadi. 

3. Tadqiqot natijalari:  
Rus manbalari jumlasiga XIX asrda Xiva xonligiga tashrif buyurib, oʻz taassurotlarini yozib 

qoldirgan harbiylar, diplomatik missiya vakillari, sayyohlar, savdogarlarni kiritish mumkin. Bular oʻz 
esdaliklarida Xiva xonligidagi madaniy hayot va madrasalari boʻyicha qimmatli ma’lumotlar 
qoldirganlar. 

Xiva shahrining rivoji qoʻngʻirotlar sulolasi va Xiva xonlari shajarasidagi eng kuchli 
hukmdorlardan biri-Muhammad Rahimxon I (1806-1825) davriga toʻgʻri keladi. 1819-yili u bilan 
uchrashgan rus zobiti N. Muravyov: “Bu hukmdor oʻta taqvodor odam boʻlib, arab, fors tillarini 
bilgan va “Oxun xon” unvonini olgan”, -deb yozgandi [1]. 

Bundan koʻrinib turibdiki, Muhammad Rahimxon I kuchli ilm sohibi va hozirgi til bilan 
aytganda, oʻqituvchi xon boʻlgan.   

“Opisaniye Xivinskogo xanstva” muallifi G. Danilevskiy 1842-yilda Xiva xonligida rasmiy 
tashrif bilan boʻlgan. Uning guruhi oldiga qoʻyilgan masalalardan biri yaqin orada bosib olinishi 
kerak boʻlgan Xorazm diyorining ijtimoiy-siyosiy va iqtisodiy tarkibi, madaniy hayoti haqida aniq 
ma’lumotlar toʻplash edi. Ushbu guruh tarkibida boʻlgan tabiatshunos F.I.Baziner va aka-uka 
topograf Zeleninlar hech bir narsani nazardan chetda qoldirmay yozib oladilar. Ular mamlakat 
ichidagi shahar, madrasa va maktablar soni haqida imkon qadar toʻliq ma’lumot berib oʻtadilar [2]. 

Danilevskiy Xivaga kelgan davrida shaharda 22 madrasa faoliyat koʻrsatgan.  
Poytaxt Xiva shahridan tashqari xonlik hududidagi Marv, Koʻhna Urganch, Toshhovuz, 

Hazorasp, Xonqa, Pitnak, Shohobod, Xoʻjayli kabi oʻnlab shaharlarda koʻplab madrasalar mavjud 
boʻlganligini koʻramiz. Masalan, Danilevskiy Hazorasp toʻgʻrisida yozarkan, “shaharda 9 ta maktab, 
Qutlugʻmurod Inoq davrida 1827-yilda toshdan qurilgan bir madrasa bor”, deydi. Shuningdek, 
Mangʻitda bitta, Yangi Urganchda 2 ta madrasa boʻlganligini yozadi. 

P.G Redkina oʻzining “Zapiski imperatorskogo russkogo geograficheskogo obshestva” 
asarida Xivada ikkita xon saroyi, 17 masjid, 22 madrasa mavjud boʻlgan deb yozadi [3]. Bu asarda 
ba’zi madrasalar haqida muhim ma’lumotlar berib oʻtiladi, ana shu madrasalardan biri Qutlugʻ Murod 
inoq madrasasiga quyidagicha ta’rif berib oʻtadi. 

Qutlugʻ Murod inoq madrasasi ancha keng va chiroyli bino boʻlib, karvonsaroy yonida 
gʻishtdan qurilgan, koʻp boʻlimli, oʻrtada chuqur va keng quduq qazilgan, gʻishtli gumbaz bilan 
qoplangan supa joylashgan. Boshqa masjid va madrasalar oʻz muassislari nomi bilan atalgan va 
loydan qurilgan boʻlib, xususiy uylardan farq qilmaydi, ular odatda devor bilan oʻralgan tekis tomli 
kulbalardan iborat. 

Muallif ushbu asarda Xiva madrasalarining ba’zilari loydan qurilgan deb chalkash fikr bildirib 
oʻtadi, aslida bu davrda Xiva shahridagi madrasalarning barchasi pishgan gʻishtdan qurilgan, agar 
loydan qurilganda edi, madrasalar bu davrgacha yetib kelmas edi. 

M.I.Ivanin oʻzining “Xiva i reka Amu-Darya” asarida quyidagilarni izohlaydi: “XIX asrning 
ikkinchi yarmida Xiva shahrida 17 masjid, 22 madrasa boʻlgan. Tosh madrasa, Muhammad 
Rahimxon (Feruz), Shergʻozixon, Rahmonberdiboy, Olloqulixon, Xoʻjash Mahram, Fozilbek, Davlat 
Qorakoʻz, Bekniyoz devonbegi madrasalari kattaligi jihatidan diqqatga sazovor boʻlib, tashqi tomoni 
yashil rangga boʻyalgan” [4]. 

Gandimyon qishlogʻida Polvon kanali yoqasida Muhammad Rahimxon I tomonidan 
qurdirilgan dala hovli haqida rus tadqiqotchisi M.I.Ivanin shunday yozadi: “Bogʻ shahardan uch 
chaqirim narida, 120 desyatina maydonni egallaydi. Bu bogʻda 1899-yilda xonning ukasi Otajon toʻra 
tomonidan madrasa ham qurilgan”. 

L.Kostenko ma’lumotlariga qaraganda, 1873-yilda Xiva shahrida 22 madrasa faoliyat 
yuritgan [5]. L.Kostenko Qutlugʻ Murod inoq madrasasi hovlisida katta quduq boʻlganligi va bu 
quduqdan nafaqat madrasa xizmatchilari, talabalari balki shahar aholisi ham foydalangan [6]. 

1873-yilgi Xiva yurishi davrida shaharga tashrif buyurgan rus suratchisi G.Krivsov 
Muhammad Rahimxon II madrasasini butun koʻrinishini rasmga olib, quyidagi soʻzlarni yozib 
qoldirgan: “Bu bino xon mahkamasi (Koʻhna Ark) oldidagi maydon roʻparasida qurilgan boʻlib, 
bizlar kelgan paytda hali qurilish tugallanmagandi. Hozirda hukmronlik qilayotgan xon uni bir yarim 
yil muqaddam boshlatgan. Oldi qismida savdo rastalari uchun maxsus xonalar qurdirgan. 
Madrasaning naqshinkor peshtoqi oldiga qurilgan chiroyli bostirma uni toʻsib turadi” [7]. Mana shu 
ma’lumotda rus suratchisi G.Krivsov ba’zi xato-kamchiliklarga yoʻl qoʻygan, suratchi rasmga olgan 
madrasa hali ruslar kelmasdan Ogahiyning ma’lumotiga koʻra, 1871-1872-yillarda qurilib 
foydalanishga topshirilgan.  

Harbiy tarixchi, yurist, lingvist M.A.Terentev oʻzining “Хivinskiye pохоdi russkоy аrmii” 
asarida Xiva qal’asiga artilleriyadan otilgan oʻqlar natijasida madrasalarning burchagiga oʻq tegishi 
oqibatida gʻishti silkinib asos tayanchlariga zarar yetkazildi, deb yozadi [8]. 

  Muhammad Rahimxon II davrida Xiva xonligida 106 ming xonadonda 742 ming kishi 
yashagan. Shulardan 30 ming xonadonli turkmanlarning soni 150 ming kishini tashkil etgan. 1500 
maktabda oʻrtacha 30 oʻquvchidan yiliga 45000 oʻquvchi savodini chiqarib, 130 madrasada oʻrtacha 
50 talabadan yiliga 6,5 ming kishi oliy ma’lumotli boʻlgan. Buning dalili sifatida madrasalar 
to‘g‘risida Ye.Jelyabujskiy shunday yozadi: “Xiva va turkmanlar yurtida madrasa va o‘quv yurtlari 
juda ko‘p. Ularning qurilishi va faoliyati uchun hukmdorlar ham, xalq ham kuchli jonbozlik 
ko‘rsatishadi. Masalan, Xivada bir necha madrasalar mavjud, ayniqsa, Madaminxon madrasasi 
mashhurdir. Xalqni o‘qitish va ma’lumotli qilish bilan dindorlar shug‘ullanishadi. Ammo, 
savodxonlar juda katta foizni tashkil qilsa ham o‘rta osiyoliklar o‘zlarining irimchiligi va xurofotga 
berilgani bilan ajralib turadilar” [9]. 

Xiva shahri Oʻrta Osiyoda madrasalarining koʻpligi jihatidan Buxorodan keyin ikkinchi 
oʻrinda turgan [10]. 

Xiva xonligining siyosiy, iqtisodiy, madaniy hayotidagi inqiroz XVIII asr 60-yillaridan 
hokimiyatni boshqargan qoʻngʻirot urugʻiga mansub inoqlar tomonidan asta-sekinlik bilan bartaraf 
etila boshladi. XIX asr birinchi choragida bu boradagi oʻzgarishlar yaqqol koʻrinib, madaniy hayot 
sohalarida muayyan oʻsish kuzatildi. Xususan, maorif ishlari yoʻlga qoʻyildi, madrasalar soni 
koʻpayib, oʻqitish saviyasi ortib bordi. Tadqiqotlarning koʻrsatishicha, Xiva xonlari mamlakatda ilm-
fan rivojiga alohida e’tibor qaratganlar. Xiva xonlari, amaldorlar va badavlat kishilar ilm-ma’rifatni 
va uni tarqatuvchi ulamoyu fuzalolarni nihoyatda qadrlaganlar, shaxsiy mablagʻlari hisobidan ilm 
maskanlari-madrasalar bino qilishni oʻzlariga sharaf deb hisoblaganlar. Madrasa yoki oʻquv yurtlari 
Oʻrta Osiyoda mamlakatning boyligini va diniy ma’lumotini bildiradi. Ular uchun juda katta mablagʻ 
ajratiladi. Hukumat ham, xon ham, xalqning oʻzi ham juda jon kuydiradi, - deya qayd etgan edi rus 
mualliflaridan biri [11]. 

Girshfeld va Galkin bergan ma’lumotga koʻra, XIX asrning oxirlariga kelib Xiva xonligida 
madrasalar soni 70 ta boʻlib, ularda 2500 ga yaqin kishi tahsil olgan [12]. 

1908-yili Xiva xoni Muhammad Rahimxon II saroyiga turkiyshunos olim A.N.Samoylovich 
(1880-1938) tashrif buyuradi. U Muhammad Rahimxon Feruz bilan uchrashib, uni shunday 
tasvirlaydi: hozirda xon boʻlib turgan Sayyid Muhammad Rahim ma’rifatli shaxsdir. U fan va san’at 
homiysi hisoblanib, bu mamlakatni oʻrganishimga astoydil yordam berishini izhor qildi. Xiva xoni 
hatto oʻzining shaxsiy kitob xazinasi bilan tanishishimga ham ruxsat berdi. Men uning Ark va 
Tozabogʻdagi kutubxonalarida boʻldim. Turkiy tildagi qoʻlyozmalarga asosiy e’tibor ikki marta 
Tozabogʻdagi xon bosmaxonasini koʻzdan kechirdim [13]. 

A.N.Samoylovich saroydagi madaniy muhit, jumladan, xon kutubxonasidagi kitoblar bilan 
tanishganligi, ayniqsa, arkdagi va Tozabogʻdagi xonning maxsus kutubxonasidagi ajoyib kitob va 
qoʻlyozmalar mavjudligini alohida ta’kidlaydi. 

Bartold ma’lumotiga koʻra, 1871-yil kuzida Muhammad Rahimxon buyrug‘i bilan Ark 
maydonida katta madrasa qurilishi boshlandi. 76 hujrali madrasa 1872-yil 15-sentabrda ochildi. 
Madrasaga kelgan xon mullalarga xonalar ajratdi va yashash uchun sharoitlar yaratdi [14]. 

1913-yilda Xivada boʻlgan rus olimi V. I. Masalskiy: “Shaharda xonning 7 ta saroyi, 20 ta 
masjid, 38 ta madrasa bor. Masjidlar orasida eng ajoyibi Polvon ota, madrasasi bor Muhammad 
Amin”, deb yozadi [15]. 

4.Xulosa: 
Xulosa qilib aytganda, XIX asrda rus diplomatik missiyalarining tashriflari davomida Xiva 

shahridagi madaniy hayot va madrasalarning qurilishi, aholining savodxonlik darajasi qanday 
ekanligini tadqiqot davomida oʻrganib oldik.  

1. Rus elchilari oʻz esdaliklarida Xiva xonligidagi madaniy hayot va madrasalari boʻyicha 
qimmatli ma’lumotlar qoldirganlar. 

2. G. Danilevskiy Xivaga kelgan davrida shaharda 22 madrasa faoliyat koʻrsatgan. 

3. L. Kostenko ma’lumotlariga qaraganda 1873-yilda Xiva shahrida 22 madrasa faoliyat 
yuritgan. 

4. 1873-yilgi Xiva yurishi davrida shaharga tashrif buyurgan rus suratchisi G. Krivsov 
Muhammad Rahimxon II madrasasini butun koʻrinishini rasmga olganligini ta’kidlaydi. 

5. Xiva shahri Oʻrta Osiyoda madrasalarining koʻpligi jihatidan Buxorodan keyin ikkinchi 
oʻrinda turgan. 

